
śrīśuka uvāca
tatra bhagavataḥ sākṣādyajñaliṅgasya viṣṇōrvikramatō
vāmapādāṅguṣṭhanakhanirbhinnōrdhvāṇḍakaṭāhavivarēṇā -
ntaḥpraviṣṭā yā bāhyajaladhārā taccaraṇapaṅkajā -
vanējanāruṇakiñjalkōparañjitākhilajagadagha -
malāpahōpasparśanāmalā sākṣādbhagavatpadī -
tyanupalakṣitavacō’bhidhīyamānātimahatā
kālēna yugasahasrōpalakṣaṇēna divō
mūrdhanyavatatāra yattadviṣṇupadamāhuḥ Á Á 1 Á Á

yatra ha vāva vīravrata auttānapādiḥ paramabhāgavatō -
’smatkuladēvatācaraṇāravindōdakamiti yāmanusavana -
mutkṛṣyamāṇabhagavadbhaktiyōgēna dṛḍhaṃ
klidyamānāntarhṛdaya autkaṇṭhyavivaśāmīlita -
lōcanayugalakuḍmalavigalitāmalabāṣpakalayābhivyajya -
mānarōmapulakakulakō’dhunāpi paramādarēṇa śirasā
bibharti Á Á 2 Á Á

tataḥ sapta ṛṣayastatprabhāvābhijñā yāṃ nanu tapasa
ātyantikī siddhirētāvatī bhagavati sarvātmani

vāsudēvē’nuparatabhaktiyōgalābhēnaivō -
pēkṣitānyārthātmagatayō muktimivāgatāṃ mumukṣava
iva sabahumānamadyāpi jaṭājūṭairudvahanti Á Á 3 Á Á

tatō’nēkasahasrakōṭivimānānīkasaṅkuladēvayānēnā -
vatarantīndumaṇḍalamāvārya brahmasadanē nipatati Á Á 4 Á Á

tatra caturdhā bhidyamānā caturbhirnāmabhiścaturdiśa -
mabhispandantī nadanadīpatimēvābhiniviśati
sītālakanandā cakṣurbhadrēti Á Á 5 Á Á

sītā tu brahmasadanātkēsarācalādigiriśikharēbhyō -
’dhō’dhaḥ prasravantī gandhamādanamūrdhasu patitvāntarēṇa
bhadrāśvavarṣaṃ prācyāṃ diśi kṣārasamudra -
mabhipraviśati Á Á 6 Á Á

ēvaṃ mālyavacchikharānniṣpatantī tatō’nuparatavēgā
kētumālamabhi cakṣuḥ pratīcyāṃ diśi saritpatiṃ
praviśati Á Á 7 Á Á

bhadrā cōttaratō mēruśirasō nipatitā giriśikharā -
dgiriśikharamatihāya śṛṅgavataḥ śṛṅgādavasyanda -
mānā uttarāṃstu kurūnabhita udīcyāṃ diśi jaladhi -
mabhipraviśati Á Á 8 Á Á

tathaivālakanandā dakṣiṇēna brahmasadanādbahūni
girikūṭānyatikramya hēmakūṭāddhaimakūṭānyati -
rabhasatararaṃhasā luṭhayantī bhāratamabhivarṣaṃ
dakṣiṇasyāṃ diśi jaladhimabhipraviśati yasyāṃ snānārthaṃ

cāgacchataḥ puṃsaḥ padē padē’śvamēdharājasūyādīnāṃ
phalaṃ na durlabhamiti Á Á 9 Á Á

anyē ca nadā nadyaśca varṣē varṣē santi bahuśō
mērvādigiriduhitaraḥ śataśaḥ Á Á 10 Á Á

tatrāpi bhāratamēva varṣaṃ karmakṣētramanyānyaṣṭa
varṣāṇi svargiṇāṃ puṇyaśēṣōpabhōgasthānāni
bhaumāni svargapadāni vyapadiśanti Á Á 11 Á Á

ēṣu puruṣāṇāmayutapuruṣāyurvarṣāṇāṃ dēva -
kalpānāṃ nāgāyutaprāṇānāṃ vajrasaṃhananabalavayō -
mōdapramuditamahāsauratamithunavyavāyāpavargavarṣa -
dhṛtaikagarbhakalatrāṇāṃ tatra tu trētāyugasamaḥ
kālō vartatē Á Á 12 Á Á

yatra ha dēvapatayaḥ svaiḥ svairgaṇanāyakairvihita -
mahārhaṇāḥ sarvartukusumastabakaphalakisalaya -
śriyā’’namyamānaviṭapalatāviṭapibhirupaśumbhamāna -
rucirakānanāśramāyatanavarṣagiridrōṇīṣu tathā
cāmalajalāśayēṣu vikacavividhanavavanaruhāmōdamudita -
rājahaṃsajalakukkuṭakāraṇḍavasārasacakravākādibhi -
rmadhukaranikarākṛtibhirupakūjitēṣu jalakrīḍādibhi -
rvicitravinōdaiḥ sulalitasurasundarīṇāṃ
kāmakalilavilāsahāsalīlāvalōkākṛṣṭamanō -
dṛṣṭayaḥ svairaṃ viharanti Á Á 13 Á Á

navasvapi varṣēṣu bhagavānnārāyaṇō mahāpuruṣaḥ
puruṣāṇāṃ tadanugrahāyātmatattvavyūhēnātmanā -
dyāpi sannidhīyatē Á Á 14 Á Á

ilāvṛtē tu bhagavān bhava ēka ēva pumānna hyanya -
statrāparō nirviśati bhavānyāḥ śāpanimittajñō
yatpravēkṣyataḥ strībhāvastatpaścādvakṣyāmi Á Á 15 Á Á

bhavānīnāthaiḥ strīgaṇārbudasahasrairavarudhyamānō
bhagavataścaturmūrtērmahāpuruṣasya turīyāṃ tāmasīṃ
mūrtiṃ prakṛtimātmanaḥ saṅkarṣaṇasaṃjñāmātmasamādhi -
rūpēṇa sannidhāpyaitadabhigṛṇan bhava upadhāvati Á Á 16 Á Á

śrībhagavānuvāca
ōṃ namō bhagavatē mahāpuruṣāya sarvaguṇasaṅkhyā -
nāyānantāyāvyaktāya nama iti Á Á 17 Á Á

bhajē bhajanyāraṇapādapaṅkajaṃ
bhagasya kṛtsnasya paraṃ parāyaṇam Á

bhaktēṣvalaṃ bhāvitabhūtabhāvanaṃ
bhavāpahaṃ tvā bhavabhāvamīśvaram Á Á 18 Á Á

na yasya māyāguṇacittavṛttibhi -
rnirīkṣatō hyaṇvapi dṛṣṭirajyatē Á

īśē yathā nō’jitamanyuraṃhasāṃ
kastaṃ na manyēta jigīṣurātmanaḥ Á Á 19 Á Á

asaddṛśō yaḥ pratibhāti māyayā
kṣībēva madhvāsavatāmralōcanaḥ Á

na nāgavadhvō’rhaṇa īśirē hriyā
yatpādayōḥ sparśanadharṣitēndriyāḥ Á Á 20 Á Á

yamāhurasya sthitijanmasaṃyamaṃ
tribhirvihīnaṃ yamanantamṛṣayaḥ Á

na vēda siddhārthamiva kvacitsthitaṃ
bhūmaṇḍalaṃ mūrdhasahasradhāmasu Á Á 21 Á Á

yasyādya āsīd guṇavigrahō mahān
vijñānadhiṣṇyō bhagavānajaḥ kila Á

yatsambhavō’haṃ trivṛtā svatējasā
vaikārikaṃ tāmasamaindriyaṃ sṛjē Á Á 22 Á Á

ētē vayaṃ yasya vaśē mahātmanaḥ
sthitāḥ śakuntā iva sūtrayantritāḥ Á

mahānahaṃ vaikṛtatāmasēndriyāḥ
sṛjāma sarvē yadanugrahādidam Á Á 23 Á Á

yannirmitāṃ karhyapi karmaparvaṇīṃ
māyāṃ janō’yaṃ guṇasargamōhitaḥ Á

na vēda nistāraṇayōgamañjasā
tasmai namastē vilayōdayātmanē Á Á 24 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

pañcamaskandhē saptadaśō’dhyāyaḥ Á Á

